
ᑐᓴᕋᔅᓴᖅ 
 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᕗᑦ ᐱᓕᕆᕕᓕᕆᓂᕐᒥᒃ 

ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᕐᒧᑦ ᐱᒋᐊᕈᑎᔅᓴᓂᑦ ᑮᓇᐅᔭᓂᑦ  

(ᐅᑐᐱᕆ 7, 2015, ᐃᖃᓗᐃᑦ, ᓄᓇᕗᑦ) -ᑲᑎᒪᔩᑦ ᐊᖏᕐᓯᖅᑲᐅᔪᑦ ᐅᓪᓗᒥ ᐋᖅᑭᑦᑕᐅᓂᖓᓂᒃ 

ᐱᓕᕆᕕᓕᕆᓂᕐᒥᒃ ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᕐᒧᑦ ᐱᒋᐊᕈᑎᔅᓴᓂᑦ ᑮᓇᐅᔭᓂᑦ. ᑮᓇᐅᔭᑦ ᐸᕐᓇᑕᐅᓯᒪᔪᑦ 

ᐃᓛᒃᑯᑦ 6ᒥ ᓄᓘᔮᓕᕆᓂᕐᒧᑦ ᐃᓄᐃᑦ ᐊᑦᑐᖅᑕᐅᓂᖏᓐᓄᑦ ᐃᑲᔫᓯᐊᖅᑖᕈᑎᔅᓴᖏᓐᓄᓪᓗ ᐊᖏᕈᑎᓂᑦ.  

ᑮᓇᐅᔭᑦ ᑮᓇᐅᔭᖃᖅᑎᑦᑎᒍᑕᐅᖃᑦᑕᓂᐊᖅᑐᑦ $250,000ᓂᑦ ᐊᕐᕌᒍᑕᒫᑦ ᑕᕝᕙᙵᑦ ᐊᖏᕈᑎᓂᑦ, ᑲᑎᒪᔩᑦ 

ᑐᑭᑖᕈᑎᖃᔪᔪᑦ ᑕᐃᒪᓐᓇᓪᓗᐊᓂᑦ ᑮᓇᐅᔭᖃᖅᑎᑦᑎᖃᑦᑕᓂᐊᕐᓂᖏᓐᓂᑦᑕᐅᖅ ᐊᕐᕌᒍᑕᒫᑦ ᐱᖓᓱᓂᑦ 

ᐊᕐᕌᒍᓂᑦ. ᑮᓇᐅᔭᓂᑦ $500,000ᖑᖔᖃᑦᑕᕐᓂᐊᓕᖅᑐᑦ ᐊᕐᕌᒍᑕᒫᑦ ᐃᓄᓐᓄᑦ ᑐᕌᖓᔪᑦ 

ᐋᖅᑭᒋᐊᕐᓯᒪᒍᒪᒐᔭᖅᑐᓄᑦ ᓇᒻᒥᓂᖅ ᐃᖅᑲᓇᐃᔭᕐᕕᖁᑎᖏᓐᓂᒃ ᐅᕝᕙᓘᓐᓃᑦ ᐱᒋᐊᖅᑎᑦᑎᒍᒪᒐᔭᖅᑐᓄᑦ 

ᓇᒻᒥᓂᖅ ᐃᖅᑲᓇᐃᔭᕐᕕᖁᑎᒋᓂᐊᖅᑕᖏᓐᓂᒃ.    

“ᑳᓐᑐᓛᒐᓱᐊᖃᑦᑕᕋᔅᓴᐃᑦ ᐃᓄᓐᓄᑦ ᐃᖅᑲᓇᐃᔭᕐᕕᖁᑎᓕᓐᓄᑦ ᐃᑲᔫᑎᖃᕈᓐᓇᓪᓚᕆᒻᒪᑕ 

ᐱᕈᕐᐸᓪᓕᐊᑎᑦᑎᓂᕐᒥᒃ ᒪᑭᒪᓇᓱᐊᕈᑎᖏᓐᓂᒃ ᓇᒻᒥᓂᖅ−ᒪᑭᑕᑎᓐᓂᕐᒥᒃ ᓄᓇᑦᑎᓐᓂ. ᐱᒻᒪᕆᐅᒻᒪᑦ ᐃᓄᐃᑦ 

ᓱᓇᒃᑯᑖᖃᖅᑎᑕᐅᔭᕆᐊᖃᕐᓂᖏᓐᓂᒃ ᐊᒻᒪᓗ ᐃᑲᔪᕐᓯᖅᑕᐅᑦᑎᐊᕆᐊᖃᕐᓂᖏᓐᓂᒃ 

ᐱᓇᓱᐊᕋᔅᓴᖅᑕᖃᖅᑎᓪᓗᒍ ᐱᓇᓱᐊᖃᑕᐅᖃᑦᑕᕈᓐᓇᕆᐊᖃᕐᖓᑕ” ᐅᖃᖅᑐᖅ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑕ ᐊᖏᔪᖅᑳᖓᑦ, ᐸᐅᓗᓯ ᐊᕿᐊᕈᖅ.   

ᑮᓇᐅᔭᐃᑦ ᐊᐅᓚᑕᐅᖃᑦᑕᓂᐊᖅᑐᑦ ᑲᑐᔾᔨᖃᑎᒌᒃᑯᑦ ᑎᒥᖁᑎᖓᑎᒍᑦ: ᑲᑭᕙᒃ ᑲᑐᔾᔨᖃᑎᒌᖏᑦ, ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᐹᕕᓐᓛᓐ ᓴᕕᕋᔭᔅᓴᒥᒃ ᐅᔭᕋᓐᓂᐊᖅᑏᑦ ᑲᑐᔾᔨᓗᑎᒃ ᐊᑭᓖᓯᒪᓂᐊᖅᑑᒃ 

ᐋᖅᑮᓗᑎᒃ ᑲᒪᔨᐅᓂᐊᖅᑐᒧᑦ ᐃᖅᑲᓇᐃᔮᔅᓴᒥᒃ ᐊᐅᓚᑦᑎᖃᑦᑕᓂᐊᖅᑐᒥᒃ ᑮᓇᐅᔭᓂᑦ. “ᑮᓇᐅᔭᑦ 

ᐋᖅᑭᑦᑕᐅᔪᔪᑦ ᑭᖑᓂᑦᑎᐊᖓᒍᑦ ᐱᓕᕆᔪᓐᓇᕐᓂᖏᓐᓂᒃ ᖃᐅᔨᓴᕐᓂᖃᓚᐅᖅᑎᓪᓗᒋᑦ ᐊᕕᑦᑐᕐᓯᒪᓂᐅᔪᓂᑦ 

ᐃᓄᓐᓂᑦ ᐃᖅᑲᓇᐃᔭᕐᕕᖁᑎᓕᓐᓂᑦ ᐊᒻᒪᓗ ᑲᑐᔾᔨᖃᑎᒌᓂᑦ ᖃᐅᔨᓴᕐᓂᕐᒥ. ᖃᐅᔨᓴᕐᓂᕐᒥ ᖃᐅᔨᒍᑕᐅᔪᔪᑦ 

ᐃᑲᔫᑎᖃᔪᔪᑦ ᖃᐅᔨᑎᑦᑎᓪᓗᑎᒃ ᐱᓇᐃᓗᑕᐅᕙᑦᑐᓂᑦ ᓇᓗᓇᐃᖅᑕᐅᓯᒪᔪᓄᑦ ᐃᓄᓐᓄᑦ ᑎᒥᐅᔪᓄᑦ ᐊᒻᒪᓗ 

ᐋᖅᑮᒍᑕᐅᔪᓪᓗᑎᒃ ᐱᓕᕆᕕᓕᕆᓂᕐᒥᒃ ᐱᓕᕆᔪᓐᓇᕐᓯᑎᑦᑎᕙᓪᓕᐊᓂᕐᒥᒃ ᐱᒋᐊᕈᑎᔅᓴᓂᑦ ᑮᓇᐅᔭᓂᑦ.” 

ᐅᖃᖅᑐᖅ ᐃᔅᓯᕙᐅᑕᖓᑦ ᓄᓘᔮᓕᕆᓂᕐᒧᑦ ᐊᖏᕈᑎᓂᑦ ᑲᔪᓯᑎᑦᑎᕙᓪᓕᐊᓂᕐᒧᑦ, ᐅᓛᔪᒃ ᐊᑭᓱᒃ.   

ᑮᓇᐅᔭᑦ ᐃᑲᔫᑎᖃᕐᓂᐊᖅᑐᑦ ᓇᓗᓇᐃᖅᑕᐅᓯᒪᔪᓄᑦ ᐃᓄᓐᓄᑦ ᑎᒥᐅᔪᓄᑦ ᕿᑭᖅᑕᓂ ᐃᖅᑲᓇᐃᔭᕐᕕᓐᓂᑦ 

ᐱᒋᐊᖅᑎᑦᑎᓂᕐᒧᑦ ᐊᒻᒪᓗ ᐱᕙᓪᓕᐊᑎᑦᑎᓂᕐᒧᑦ ᐱᓕᕆᔪᓐᓇᕐᓂᖏᓐᓂᒃ ᒪᑯᓂᖓ:  

ᓇᓂᓯᓂᕐᒥᒃ ᐱᒋᐊᕈᑎᔅᓴᓂᑦ ᐊᑭᑐᔫᑎᓂᑦ ᐊᒻᒪᓗ ᑮᓇᐅᔭᓕᕆᔾᔪᑎᔅᓴᓂᑦ; 

ᐊᐅᓚᑦᑎᓂᕐᒥᒃ ᐱᕙᓪᓕᐊᑎᑦᑎᓂᕐᒥᒃ; 

ᑲᔪᓰᓐᓇᖅᑐᒥᒃ ᐃᖅᑲᓇᐃᔭᕐᕕᒻᒥᑦ ᐊᐅᓚᑦᑎᓂᕐᒥᒃ; 

ᑮᓇᐅᔭᓕᕆᓂᕐᒥᒃ; 



 

 

 

ᑳᓐᑐᓛᓂᑦ ᐊᒻᒪᓗ ᓂᐅᕕᖃᑦᑕᓂᕐᒥᑦ, ᐊᒻᒪᓗ  

ᐃᖅᑲᓇᐃᔭᖅᑐᓕᕆᓂᕐᒥᒃ.  

 

ᑮᓇᐅᔭᖃᖅᑎᑦᑎᒍᑕᐅᖃᑦᑕᓂᐊᖅᑐᒧᑦ ᓂᕆᐅᑦᑐᑦ ᕿᒥᕐᕈᔭᐅᖃᑦᑕᕐᓂᐊᕆᐊᔅᓴᖏᓐᓂᒃ ᐊᕐᕌᒍᑕᒫᑦ.  

### 

ᑐᓴᕋᔅᓴᐅᑉ ᒥᔅᓵᓄᑦ ᑐᑭᓯᒋᐊᕐᕕᔅᓴᖅ:  

ᒨᑦ ᕘᑐᕌᓐᑦ 

ᐊᖏᔪᖅᑳᖅ ᑐᓴᐅᒪᖃᑦᑕᐅᑎᓂᕐᒧᑦ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ 

mbertrand@qia.ca 

867.975.8413 

